
Y BARNWR

Brawddegau agoriadol:
Yng nghredoau’r Eglwys Gristnogol, Credo’r Apostolion a Chredo Nicea

cawn y darlun o Iesu’n barnu yn brigo i’r wyneb. Meddai Credo’r

Apostolion, “ac y mae’n eistedd ar ddeheulaw Dduw Dad Hollgyfoethog;

ac oddi yno y daw i farnu’r byw a’r meirw” a chawn bron yr un geiriau

yng Nghredo Nicea, “Ac y mae’n eistedd ar ddeheulaw’r Tad. A daw

drachefn mewn gogoniant i farnu’r byw a’r meirw: Ac ar ei deyrnas ni

bydd diwedd.”

Yn un o emynau’r Adfent o eiddo Charles Wesley mae’r syniad

o Farnwr yn amlygu’i hun:

Wele’n dyfod ar gymylau

      Farnwr dyn a Brenin nef;

Myrdd myrddiynau sydd o’i Seintiau

      Yn ei amgylchynu ef;

Aleliwia!

      Iesu a deyrnasa byth.

(Gellir canu’r emyn hwn ar y dôn fawreddog ‘Helmsley’.)

Gweddi agoriadol:
Mor amharod ydym, Arglwydd,

i’th gydnabod yn Farnwr.

Rydym yn diolch dy fod wedi anfon dy Fab

i’n byd ac am y gobaith, y goleuni a’r gorfoledd

a ddaeth i ni trwyddo.

Ond cofiwn hefyd ei fod trwy ei gariad

yn ein barnu.

Helpa ni i’w adnabod

fel Gwaredwr a Barnwr

trwy gyfrwng yr oedfa hon.   Amen.

Emyn: Caneuon Ffydd 439

Gweddi:
O Dduw,

paid â gadael i ni fod mor ffôl

â gwrthod dy ddisgyblaeth di.

paid â gadael i ni fod yn rhy falch

fel na fedrwn ofyn am dy gyngor.

Paid â gadael i ni fod yn rhy hunanfeddiannol

fel na fedrwn dderbyn arweiniad.

Paid â gadael i ni fod yn ddibris o brofiad eraill.

Paid â gadael i ni orlifo o hunanhyder

fel na fedrwn ni dybio ein bod ni’n cyfeiliorni

ac fel na fedrwn dderbyn barn pobl eraill.

Gwna ni’n ddigon call i fedru derbyn ein ffolineb ein hunain,

i gydnabod ein gwendidau

fel y gallwn ddod atat ti,

ffynhonnell pob doethineb a nerth.

Tyrd, Arglwydd, o’r newydd heddiw:

tyrd i’n calonnau i’w glanhau fel y gallwn fod yn bur o galon,

tyrd i’n meddyliau fel y gallwn dy gydnabod yn ffordd, yn wirionedd a

bywyd.

Tyrd pan ydym yn drist, i’n cysuro,

tyrd pan fyddwn wedi blino, i’n hadfywio,

tyrd pan fyddwn yn unig, i’n calonogi,

tyrd pan fyddwn yn cael ein temtio, i’n cryfhau,

tyrd pan fyddwn dan straen, i’n harwain,

tyrd pan fyddwn yn llawen, i ddyblu’r llawenydd.

Pryd bynnag y byddi’n dod,

gobeithio y byddwn yn barod.  Amen.

Cydadrodd neu gydganu Gweddi’r Arglwydd:

Darllen:
Mae damhegion Iesu yn llawn o gyfeiriadau at farn Duw. Gawn ni

wrando ar dair dameg.

 Dameg yr Efrau ymysg yr ÿd yn gyntaf.

             Mathew 13:24–30

 Yr ail ddameg yw dameg y ffigysbren diffrwyth.

             Luc 13:6–9

 A’r drydedd yw dameg y Pharisead a’r Casglwr Trethi.

             Luc 18:9–11

Mae’r ddameg gyntaf a glywsom yn dweud bod gwahaniaethu rhwng

y drwg a’r da. Mae’r ail yn cyhoeddi fod peidio gwneud defnydd o

unrhyw beth yn sicr o esgor ar fethiant a thrychineb yn y pen draw. A

neges y drydedd ddameg yn syml iawn yw fod hunangyfiawnder ynddo’i

hun yn pellhau’r unigolyn oddi wrth Dduw.

Emyn: Caneuon Ffydd 868

Anerchiad:
“Daethant i Jerwsalem. Aeth i mewn i’r deml a dechreuodd fwrw allan

y rhai oedd yn gwerthu a’r rhai oedd yn prynu yn y deml; taflodd i lawr

fyrddau’r cyfnewidwyr arian a chadeiriau’r rhai oedd yn gwerthu

colomennod...”  (Marc 11:15)

Dyma hanes cyfarwydd i ni am Iesu yn Glanhau’r Deml a

chofnodir y digwyddiad yn y pedair efengyl (Mathew 21:12–17; Luc

19:45–48; Ioan 2:13–22) Y digwyddiad hwn yw’r uchafbwynt yn

nysgeidiaeth Iesu lle mae’n dweud mai dyma ddiwedd ar aberthu

anifeiliaid fel ffordd o gael mynediad i bresenoldeb Duw a derbyn ei

faddeuant. Hyd at y digwyddiad hwn roedd Iesu wedi encilio ac i raddau

wedi gwrthod cyhoeddusrwydd – y Crist Cuddiedig, ond yn ystod yr

Wythnos Olaf mae’n wynebu’r cyhoedd a’r awdurdodau benben.

Marchogodd ar gefn ebol asyn ar y Sul gan dderbyn bonllefau’r dyrfa

oedd yn fwy na pharod i dderbyn ei arweiniad. Ond pa fath o arweiniad?

Mae’n barod i herio a beirniadu calon y genedl a’r grefydd Iddewig.

Cynhyrfodd yr awdurdodau, y prif offeiriaid, yr ysgrifenyddion  a’r

henuriaid a dyma’i gornelu â’r cwestiwn, “trwy ba awdurdod yr wyt ti’n

gwneud y pethau hyn? Pwy roddodd i ti’r awdurdod hwn i wneud y

pethau hyn?” (Marc 11:28) Hwn oedd y maen tramgwydd – awdurdod

Iesu! Roedd hyn yn amlwg ar ddechrau ei weinidogaeth ym mhulpud

Capernaum ond bellach mae’n ei amlygu ei hun yn y man mwyaf

cysegredig a sensitif yng nghysegr sancteiddiolaf y bywyd cenedlaethol

yn Jerwsalem. Yna mae’n llefaru dameg ar ôl dameg yng nghynteddau’r

Deml. Yr un yw ei wrandawyr; yr un  yw ei neges, sef barn. Gwelodd

fod y ffigysbren a felltithiodd wedi crino ac mae’n anodd deall neges y

ddameg hon ond yn nhermau barn a chondemniad. Roedd y genedl

wedi methu yn ei hymgais i ymateb i alwad Duw ac am hynny byddai’r

canlyniadau’n drychinebus. O ganlyniad i’r damhegion hyn, mae criw

o Phariseaid a Herodianiaid yn ceisio’i faglu trwy ei gornelu â chwestiwn,

“A yw’n gyfreithlon talu treth i Gesar, ai nid yw?” Os byddai’n ateb,

‘ydyw’ byddai wedi cynhyrfu’r Iddewon, os ‘na’ byddai mewn helbul

efo’r Ymerodraeth Rufeinig. Ar ôl iddo edrych ar y darn arian ei ateb

oedd, ‘Talwch bethau Cesar i Gesar, a phethau Duw i Dduw.” (Marc

12:17) Mae’r cwestiwn yn fethiant a’r ateb wedi’u llorio.

Barn Iesu, yn ystod ei ddyddiau olaf, oedd fod y genedl wedi bod

yn anffyddlon i’w thraddodiad a’i thras. Roedd y gyfraith, yn hytrach na

bod o gymorth, yn faich gorthrymus o 613 o reolau caeth. A’r perygl

bob amser â rheolau beichus fel hyn yw ceisio ffordd i’w gwrthwynebu

a’u torri. Dyma a welodd Iesu, pobl yn defnyddio crefydd i’w dibenion

eu hunain, fel y gwerthwyr a’r cyfnewidwyr yn y Deml. Gwir ystyr Torah

yw ‘dysgeidiaeth’ ac nid ‘cyfraith’. Nid dod i ddileu’r gyfraith a wnaeth

Iesu ond ei chyflawni.

Gallwn eistedd yn ôl yn foddhaus a dweud, “Wel, nid Iddewon

ydyn ni ond Cristnogion ac felly dydi hyn ddim yn berthnasol i ni heddiw.

Gwrandewch eto. Yr hyn mae Iesu yn ei gondemnio a’i farnu yw

anffyddlondeb. Allwn ni ddianc rhag hyn, tybed? Anffyddlondeb mewn

priodas, anffyddlondeb mewn materion ynglÿn â busnes, anffyddlondeb

ym myd papurau newydd a gwleidyddiaeth ac ymlaen yr awn. Onid un

o gymalau mwyaf cyffredin ein cyfnod ni yw, ‘yn gynnil efo’r gwirionedd’

neu ‘gelu’r gwir’. Faint o weithiau ydych chi wedi dweud, “Pwy allwn ni

drystio’r dyddiau yma?” Pan fo anffyddlondeb yn rhemp bryd hynny

mae egwyddorion yn cael eu hanwybyddu a phryd hynny mae Iesu’r

Barnwr yn sefyll yn gadarn a diysgog. Mae’n gweld ein bywyd

cymdeithasol a’n bywyd personol yn dadfeilio o’n cwmpas a’n

gwerthoedd yn diflannu. Does yna neb yn hoffi cael ei farnu. Efallai ein

bod yn casáu’r Iesu hwn. Gwell gennym “Iesu annwyl ac addfwyn”.

Cofiwn un peth, o’n barnu mae’n dangos i ni ein dallineb ac mae’n

awyddus i ni ddewis y ffordd ragorach fyth.



Yr Enw Mwyaf Mawr

160

Emyn: Caneuon Ffydd 177

Cwestiynau i’w trafod:
1. Sut mae delio â Iesu y ffrind a Iesu’r Barnwr? Onid ydi’r ddau yn

gwrth-ddweud ei gilydd?

2. Beth fyddech chi’n ddweud yw neges Dameg y Winllan a’r

Tenantiaid? (Marc 12:1–11) Trafodwch ei chynnwys ymhlith eich gilydd.

Beth yw’r neges i Gymru heddiw?

3. Ydych chi’n cael anhawster wrth ymdrin â’r digwyddiad o lanhau’r

Deml? Ydi’r darlun hwn o Iesu yn afreal a dieithr? Ydi ymddygiad fel

hyn, yn ei dro, yn creu ymddygiad tebyg?

4. Fyddech chi’n dweud fod anffyddlondeb i (a) chi eich hunan (b)

teulu (c) gwaith (ch) cymdeithas (d) y cread yn un o’n ffaeleddau mwyaf

heddiw?

5. Sut mae delio â’r broblem hon? Beth sydd gan addysg a chrefydd i

ddweud ac i ddysgu i ni?

Myfyrdod:
Beth am i ni fyfyrio ar ein hanffyddlondeb tuag at y cread. Yn ei chyfrol

Silent Spring proffwydodd Rachel Carson ddigwyddiadau digon

brawychus. Dyma oedd ganddi i’w ddweud:

 Rhyw dro yn America, roedd yna dref lle roedd popeth yn byw

mewn cytgord â phopeth oedd o gwmpas. Safai’r dref yng nghanol

rhwydwaith o ffermydd cyfoethog, o gaeau gwenith a pherllannau ar

yr esgeiriau, ac yn y gwanwyn byddai’r coed  yn wyn o flodau. Yn yr

hydref byddai’r derw a’r bedw yn fflam o liw ar gefndir gwyrdd y coed

pîn. Byddai’r llwynogod yn cyfarth ar y bryniau a’r ceirw’n llamu’n

ddistaw ar draws y caeau, oedd wedi eu cuddio yn nhawch cynnar

boreau’r hydref.

Yna fe ddigwyddodd rhywbeth. Fe ddaeth rhyw falltod dros y

wlad ac fe welwyd cryn gyfnewidiadau. Dechreuodd yr ieir glafychu,

roedd y gwartheg a’r defaid yn marw. Roedd cwmwl marwolaeth ymhob

man. Roedd y ffermwyr yn sôn am afiechyd o fewn eu teuluoedd. Yn y

dref roedd meddygon yn poeni am yr afiechyd newydd yma oedd yn

lledaenu ymhlith eu cleifion. Roedd yna bobl yn marw’n sydyn, nid yn

unig ymhlith yr oedolion ond y plant hefyd. Byddai’r plant yn cael eu

taro’n wael wrth gyd-chwarae â’u ffrindiau ac ymhen dim roeddynt wedi

marw. Roedd hi’n anodd iawn esbonio hyn.

Ar y ffermydd, roedd yr ieir yn gori, ond fyddai’r wyau byth yn

deor. Cwynai’r ffermwyr nad oedd y moch bach yn cael eu gen’n fywi.

Er bod y coed ffrwythau’n llawn o flodau doedd yna ddim gwenyn yn

suo o’u cwmpas ac felly ni fyddai’r peillio’n digwydd ac felly doedd dim

ffrwyth yn yr hydref.

Nid rhyw swyn, na gelyn oedd wedi distewi ail enedigaeth bywyd

newydd yn y dref a’r tir o gwmpas. Na, y bobl eu hunain oedd wedi

gwneud hyn. Nhw oedd wedi creu gwanwyn heb gyffro – y gwanwyn

mud.

 Mae’r ystadegau’n dal i gynyddu a rhagolygon Rachel Carson

yn cael eu gwireddu. Haf 2005 oedd yr haf poethaf ym mhegwn y

Gogledd ers dros bedwar cant o flynyddoedd. Mae’r Arctig bellach yn

cynhesu bron i ddwywaith yn gyflymach na gweddill y byd. Yn 2006

cofnodwyd y diwrnod poethaf erioed yng ngwledydd Prydain. Mae

llifogydd yn parlysu llawer iawn o’r gwledydd ac mae cartrefi ar lannau’r

moroedd, mewn mannau fel Bangladesh, yn diflannu, tra mae mannau

eraill o’r byd yn crasu o dan danbeidrwydd haul poeth. Yn ôl

gwyddonwyr, mae’r ddau begwn yma yn rhan o nodweddion cynhesu

byd-eang.

Cawn ein galw i weithredu. Mae gwledydd Prydain yn gyfrifol

am ddau y cant o’r nwyon gwenwynig sy’n llygru’n byd a  gallwn ostwng

y ffigwr hwn. Gall pob un ohonom chwarae’n rhan. Yn y cartref a’r

eglwys mae’n gyfrifoldeb arnom i weithredu heddiw. Beth allwn ei

wneud?

Gwres a goleuni:

Insiwleiddio’r tÿ drwyddo draw,

defnyddio bylbiau sy’n arbed ynni,

gwneud yn siur fod y golau’n cael ei ddiffodd yn yr ystafelloedd

nad ydyn nhw’n cael eu defnyddio,

cofio diffodd y set deledu yn gyfan gwbl; peidio’i gadael ar y

‘golau coch’ ,

troi’r gwres i lawr un gradd,

peidio defnyddio’r rheiddiaduron ymhob ystafell;

bod yn ddarbodus wrth ddefnyddio’r dþr yn y toiled;

dþr: defnyddio cawod yn lle baddon,

ailddefnyddio dþr golchi llestri i ddyfrio’r blodau,

tyfu planhigion nad ydyn nhw angen llawer o ddþr – planhigion

o ardal Môr y Canoldir.

Dyma ddeg o bethau y gallwn eu gwneud yn ein cartrefi. Beth am i ni,

aelodau o’r eglwys hon, roi arweiniad i eraill yn ein cymuned? Gallai

hyn fod yn weithgaredd diddorol a heriol i aelodau’r ysgol Sul neu’r

Clwb Ieuenctid. Dyma ffaith i ni i gyd feddwl amdani, “Petai pob perchen

tÿ ym Mhrydain yn newid tri bwlb golau cyffredin am dri sy’n arbed

ynni, byddai’r ynni sy’n cael ei arbed yn goleuo strydoedd  Prydain i

gyd.”

Gweddi:

am ofal Duw trosom a thros ei holl greadigaeth:
Diolch, Arglwydd y Cread,

am ddirgelwch bywyd,

am y pethau sy’n gwneud i ni ryfeddu a synnu,

am bethau sy’n gwneud i ni ddotio atyn nhw,

am bethau sydd tu hwnt i’n deall ni,

am bethau sy’n ein harwain ar ein gliniau,

mewn gostyngeiddrwydd a gwyleidd-dra.

Diolch, Arglwydd y Cread,

am fyd hardd a phrydferth,

am amrywiaeth pethau byw,

am gydberthynas rhwng gwahanol rywogaethau,

am gael rhannu’r cread â myrddiynau o greaduriaid,

am ein galw i stiwardio, gofalu, parchu a dangos consýrn tuag at y byd

a phobl eraill.

Diolch, Arglwydd y Cread,

am batrwm a threfn i fywyd,

am godiad haul yn y bore a machlud yr hwyr,

am dro’r tymhorau a threiglad y blynyddoedd,

am gylchdro’r sêr a’r planedau,

ac am gilwg ar alaethau tu hwnt i’n planed ni,

a’r cyfan yn datgelu trefn dy gread Di.

Diolch, Arglwydd y Cread,

am roi i ddyn y gallu i feddwl

ac i chwilio i ddirgelwch dy gread.

Maddau i ni, Arglwydd y Cread,

y trachwant sy’n difetha yfory er mwyn i ni gael diddanwch a chysur

heddiw,

y diogi sy’n atal a rhwystro yfory er mwyn i ni gael byd braf heddiw,

y diofalwch sy’n llygru yfory er mwyn i ni gael esmwythdra heddiw,

yr anghyfiawnder sy’n amddifadu yfory er mwyn cyfoethogi ein byd ni

heddiw

y ffolineb sy’n anghofio yfory a byw yn unig er mwyn heddiw a’i bleserau.

Arglwydd, heddiw, yfory ac yn dragywydd heria ni yn awr i newid ein

hagwedd a byw heddiw gan baratoi ar gyfer yfory.

Helpa ninnau hefyd, Arglwydd y Cread,

i ehangu ein gorwelion

ac i weld tu hwnt i bopeth,

dy fod Ti yn bod.     Amen.

Cyfnod o ddistawrwydd i fyfyrio:

Emyn: Caneuon Ffydd 564

Y Fendith:
Rwyt ti yn dal i’n cynhyrfu

ac yn dal i ysgwyd sylfeini ein bodolaeth.

Ysgwyd ni trwy’r hyn a glywsom

yn yr oedfa hon i fynd oddi yma

yn llawn brwdfrydedd a gobaith

i geisio byw yn well

fel na fyddwn

o dan gondemniad

o’th flaen di,

y tragwyddol Dduw.    Amen.


